
	I Katak ebah nungkayak.



	Iyong biyur mabioyongan, pandehane suba titib, milu ngeludin I Katak, tuara ada ngawirangin, I Katak nyeleati, suka mategul maimpus, sangid samping cakangan, mangdennya tulus mati, tan ucapan, tingkahnyane I Lelasan.
	I Katak jani ucapang, bu inget saget matali, tuara dadi maklisikan, lima batise matali, ditu lantas mangeling, jerat-jerit nagih tulung, ngatuju wenten mentas, I Kaplegan sedeh wengi, prenah mantu, dimisan antuk I Katak.
	Dening keto suba pedas, I Kaplegan mamiragi, tandua ne mangkin manyabsab, bilang semput kailingin, suba jani kapanggih, I Katak ngenah mategul, tur awaknyane benyah, matane mangemu getih, munyi gaung, gora angkihane sawat.
	I Kaplegan jani enggal, ngagahin manastas tali, subane keles kasundang, I Katak sambol kajritin, "Bapa-bapa dong meling, titiang I Kaplegan rauh." I Katak tan gulawat, sanget engsap nyeleati, dadi gelu, I Kaplegan ngrasa baya.
	Sisu gepu I Kaplegan, ngengkahin bunbunan kuping, laut ring cunguh kaempos, maduluran japa sidi, I Katak dadi meling, mangedat sambil ngaruhguh, mamunyi megat-megat, matakon "Nyen sih Cai, welas tuu, mapisuka kauripan.
	Nanging Bapa tuara lega, Cai ngolasin ban urip, dening Bapa suba pejah, yadin idup tan padadi, kacacad baan gumi, jengahe satunggun tuuh, lega yen lasia pejah, yen Cai tumulus asih, enggal suduk, ludin Bapa lasihanin.
	I Kaplegan welas ningehang, masaut sambil mangeling, "Bapa titiang I Kaplegan, elingang sampunang lali, titiang nunas pawreti, punapi sih kandan ipun, doaning kasinangkaonang, Bapa mategul iriki, dekdek renyuh, tampake kadi mayuda."

